
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᑲᒥᓯᓀᑦ ᑲᑎᒪᔨᖏᑦ ᔫᓂ 8-10, 2021 | ᑰᑦᔪᐊᕌᐱᒃ 

ᑲᒥᓯᓀᑦ ᑲᑎᒪᔨᖏᑦ ᐅᖃᐅᑦᔪᑕᐅᓚᐅᕐᑐᑦ ᖃᓄᐃᓕᖓᓂᕆᓕᕐᑕᖓᓂᒃ ᒪᕐᕉᓄᑦ ᐊᕐᕌᒎᓐᓄᑦ ᐃᓕᓐᓂᐊᓂᕐᒥᒃ 
ᖃᐅᔨᓴᕐᓂᖅ ᓇᐅᑦᓯᑐᐃᓂᖃᓲᖅ ᐃᓕᓴᕐᓂᓕᕆᓂᐅᑉ ᐃᓕᓐᓂᐊᑎᑦᓯᒍᑎᖏᓐᓂᒃ, ᐱᓇᓱᐊᕐᑎᓯᒍᑎᖏᓐᓂᒃ 
ᐊᒻᒪᓗ ᐊᖅᑯᓯᐅᕆᓂᒃᑯᑦ ᑐᕌᒐᓕᓐᓂᒃ ᐱᐅᓯᕆᐊᕆᓂᕐᒥᒃ ᐱᒍᓐᓇᓯᒍᓐᓇᓂᖏᓐᓂᒃ ᓄᓇᕕᒻᒥᐅᑦ ᐃᓕᓐᓂᐊᑎᖏᑦ. 
ᐅᖃᓗᐊᖕᖑᐊᓱᒍ, ᖃᐅᔨᓴᕐᑏᑦ ᓄᐃᑦᓯᓚᐅᕐᑐᑦ ᖃᐅᔨᓯᒪᔭᕐᒥᓂᒃ ᑐᖕᖓᕕᓕᓐᓂᒃ ᐊᕐᕌᒍᑕᒫᑦ 
ᐱᕙᓪᓕᐊᓂᕆᔭᖏᑦᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐃᓕᓐᓂᐊᑎᖏᑦ, ᐊᒻᒪᓗ ᖃᐅᔨᒋᐊᕈᑎᒋᑦᓱᒋᑦ 
ᖃᓄᐃᓕᖓᓂᖏᑦ ᑯᐯᒃᑯᓄᑦ. 

ᕿᒥᕐᕈᒋᐊᓪᓛᓂᖅ ᖃᐅᔨᓚᐅᕐᒥᔪᖅ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐳᒃᑭᓂᕐᓴᓃᑦᑐᓄᑦ ᐃᓅᖃᑎᒌᓐᓂᑯᑦ ᓴᑐᐃᔦᓃᑦ 
ᐃᓕᓐᓂᐊᑎᑕᐅᒍᑎᖏᑦ ᐱᑕᕆᑦᑐᐹᓘᒋᐊᖏᓐᓂᒃ ᐊᒻᒪᓗ ᐊᒥᓱᐃᓕᖓᓂᕐᓴᐅᓱᑎᒃ ᑯᐯᒃᑯᑦ ᐃᓕᓐᓂᐊᓂᓕᕆᓂᕐᒧᑦ 
ᐱᓇᓱᐊᕐᑎᓯᒍᑎᖓᓄᑦ (QEP). ᐃᓚᒋᔭᖃᕐᒥᔪᖅ ᐃᓗᓕᑦᓴᔭᖏᓐᓂᒃ ᐊᑑᑎᓕᓐᓂᒃ ᓄᓇᕕᒻᒧᑦ ᐊᒻᒪᓗ ᐅᑭᐅᕐᑕᑑᑉ 
ᐊᕙᑎᖓᓄᑦ. 

ᕿᒥᕐᕈᒋᐊᓪᓛᔭᐅᓂᖓ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐅᐃᒍᐃᑎᑐᑦ ᑐᖓᓕᕆᑦᓱᒍ ᐅᖃᐅᓯᖅ (FSL) 
ᐃᓕᓐᓂᐊᑎᑦᓯᒍᑎᖏᑦ ᖃᐅᔨᔭᐅᓚᐅᕐᑐᑦ ᐱᓇᓱᐊᕐᓂᑯᑦ ᐳᕐᑐᓂᕆᒋᐊᓕᖓ ᐃᓕᓐᓂᐊᕇᑲᓵᓕᕐᑐᒧᑦ ᐳᕐᑐᓂᕐᓴᒥᒃ 
ᓈᒻᒪᖏᑦᑑᒋᐊᖓᓂᒃ ᐱᒍᓐᓇᓂᖃᑦᓯᐊᓚᖓᑐᐊᕐᐸᑦ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᓂᕐᒥᒃ ᐅᐃᒍᐃᑎᑐᑦ. 
ᖃᐅᔨᓴᕐᑏᑦ ᐅᖃᓚᐅᕐᒥᔪᑦ ᐅᖃᐅᓯᓕᕆᓂᕐᒥᒃ ᐱᒋᐊᕐᑎᓯᒍᑎᒃ ᒫᓐᓇ ᐱᕙᓪᓕᐊᑎᑕᐅᓂᖃᕐᑐᖅ ᐃᓕᓐᓂᐊᓂᓕᕆᓂᐅᑉ 
ᐱᒍᑦᔨᕕᖓᓄᑦ ᓇᓕᓀᕐᓯᒍᑕᐅᒐᔭᕐᑎᓗᒍ ᓴᖕᖐᑑᒍᑎᐅᔪᓂᒃ ᐅᐃᒍᐃᑎᑕᑦ ᐅᖃᐅᓯᖅ ᑐᖓᓕᕆᑦᓱᒍ 
ᐃᓕᓐᓂᐊᑎᑦᓯᒍᑎᖏᓐᓂᒃ. 

ᕿᒥᕐᕈᒋᐊᓪᓛᓂᖅ ᐃᙯᓕᓴᕐᓂᒥᒃ ᐃᓕᓐᓂᐊᓂᖅ ᐊᒻᒪᓗ ᐃᓗᓯᓕᕆᓂᕐᒥᒃ ᐃᓕᓐᓂᐊᑎᑦᓯᒍᑎᖏᑦ ᖃᐅᔨᔭᐅᓚᐅᕐᑐᑦ 
ᐃᓘᓐᓇᑲᓴᖏᑦ ᐃᓕᓐᓂᐊᑎᑦᓯᒍᑏᑦ ᑯᐯᒃᑯᑦ ᐃᓕᓐᓂᐊᓂᓕᕆᓂᕐᒧᑦ ᐱᓇᓱᐊᕐᑎᓯᒍᑎᖓᓄᑦ QEP 
ᐱᒍᓐᓇᑕᓂᖃᑦᓯᐊᑐᑦ ᑕᒡᒐᖓᑦᓭᓇᖅ ᐊᕐᕌᒍᕐᒥᑦ ᑲᑎᕕᒃ ᐃᓕᓴᕐᓂᓕᕆᓂᕐᒥᒃ (326 ᐃᓕᓐᓂᐊᑎᑦᓯᒍᑏᑦ  334-
ᖑᑎᓪᓗᒋᑦ). 

ᐃᓚᒋᔭᐅᔪᑦ ᐃᓗᓕᖏᒍᑦ ᑐᓴᕋᑦᓭᑦ ᑖᑦᓱᒥᖓ ᖃᐅᔨᓴᕐᓂᐅᑉ ᐱᓇᓱᐊᕐᑕᐅᓂᖓᓂᒃ: 

o ᑏᓯᒻᐱᕆ 13, 2019-ᖑᑎᓪᓗᒍ, ᐳᕐᑐᓂᕐᓭᑦ ᑲᑎᒪᔨᖏᑦ ᑎᓕᔨᓚᐅᕐᑐᑦ ᒪᕐᕉᓂᒃ ᖃᐅᔨᓴᕐᑏᓂᒃ 
ᐱᓇᓱᐊᖃᑎᒋᔭᐅᓲᓂᒃ ᐅᑯᓄᖓ Chaire-réseau de recherche sur la jeunesse du Québec 
ᐱᓇᓱᓚᖓᑎᓪᓗᒋᑦ ᑖᑦᓱᒥᖓ ᖃᐅᔨᓴᕐᓂᒥᒃ. 

o ᖃᐅᔨᓴᕈᑎᕕᓃᑦ ᖃᐅᔨᔭᐅᒍᑎᕕᓂᖏᑦ ᑕᓯᐅᕐᓯᓚᖓᔪᑦ ᐃᓕᓴᕐᓂᓕᕆᓂᕐᒥᒃ ᑐᓂᓯᒍᓐᓇᓂᕐᒥᒃ ᐱᐅᔪᓂᒃ 
ᐃᓕᓐᓂᐊᓂᓕᕆᓂᐅᑉ ᐱᒍᑦᔭᐅᒍᑎᖏᓐᓂᒃ ᐃᓘᓐᓇᖏᓐᓄᑦ ᓄᓇᖃᕐᑐᓄᑦ ᑯᐯᒃ ᑕᕐᕋᖓᓂᒃ 55 
ᖁᓛᖓᓂᒃ (ᐃᓚᒋᔭᐅᑎᓐᓇᒋᑦ ᐃᖅᑭᓖᑦ ᓄᓇᖓ ᒍᐊᑉᒪᑰᔅᑐᐃ). 

o ᐱᔭᕇᕐᑕᐅᓂᑦᓴᖓᑕ ᐱᓇᓱᑦᑕᐅᓂᖓ 1 ᓂᕆᐅᒋᔭᐅᔪᖅ ᑏᓯᒻᐱᕆ 2021-ᖑᓕᕐᐸᑦ, ᐱᓇᓱᑦᑕᐅᓂᖓ 2 
ᖃᐅᔨᓴᕐᓂᐅᑉ ᐱᔭᕇᕐᑕᐅᖑᓱᑦᑎᓗᒍ 2022-ᖑᓕᕐᐸᑦ. 

o ᐃᓕᓐᓂᐊᓂᓕᕆᓂᕐᒥᒃ ᖃᐅᔨᓴᕐᓂᖅ ᐊᑖᒎᕐᓂᓕᒃ ᓴᑐᐃᔦᓂᓕᕆᓂᕐᒥᒃ ᑐᑭᒧᐊᕐᑎᓯᔨᖓᓄᑦ 
ᐃᓕᓐᓂᐊᑎᑦᓯᔨᒻᒪᕆᒃ ᓯᐅᓪᕖᓐ ᐳᐊᑖᓐ (Sylvain Bourdon) ᐱᓯᒪᔪᖅ ᓲᐳᒃ ᐃᓕᓐᓂᐊᕕᕐᔪᐊᖓᓂᒃ 
(Université de Sherbrooke), ᐁᑉᐸᖃᕐᓱᓂ ᐃᓕᓐᓂᐊᑎᑦᓯᔨᒻᒪᕆᒻᒥᒃ ᕕᐊᑐᕆᒃ ᑎᓯᓅᒥᒃ (Frédéric 
Deschenaux) ᐱᓯᒪᔪᖅ ᕆᒨᔅᑭ ᐃᓕᓐᓂᐊᕕᕐᔪᐊᖓᓂᒃ ᑯᐯᒃᒥ. 

  



 

 

ᐅᖃᐅᓯᓕᕆᓂᐅᑉ ᐱᒋᐊᕐᑎᑕᐅᒍᑎᖓ ᐱᕙᓪᓕᐊᔪᖅ, ᐊᒻᒪᓗ ᑭᖑᓪᓕᐹᒥᒃ ᑐᓴᕐᑎᓯᐅᑎᒃ ᓴᖅᑭᑎᑕᐅᓛᕐᑐᖅ 
ᑲᒥᓯᓀᑦ ᑲᑎᒪᔨᖏᓐᓄᑦ ᑏᓯᒻᐱᕆ 2021-ᖑᓕᕐᐸᑦ. ᐱᒋᐊᕐᓂᖓᓂᒃ ᖃᐅᔨᔭᐅᔪᕕᓃᑦ ᓄᐃᑦᓯᓯᒪᔪᑦ 
ᑭᖕᖒᒪᓇᕐᓂᖓᓂᒃ ᓱᓇᒥᑦᑐᒥᒃ ᐊᑐᓕᕐᑎᑕᐅᔪᑦᓴᐅᒋᐊᖓᓂᒃ ᒫᓐᓇᐅᔪᖅ ᒪᕐᕉᓂᒃ ᐅᖃᐅᓰᓐᓂᒃ 
ᐃᓕᓐᓂᐊᑎᑦᓯᓂᕐᒧᑦ ᑲᑎᕕᒃ ᐃᓕᓴᕐᓂᓕᕆᓂᕐᒥᒃ (KI), ᑐᕌᒐᖃᕐᑎᓗᒍ ᓯᕗᒧᐊᕐᐸᓕᐊᓂᕐᒧᑦ ᓲᖑᓂᕐᓴᒧᑦ 
ᖃᓄᐃᓕᖓᐅᓯᖓᒍᑦ ᑐᑭᒧᐊᕐᓂᓴᐅᒐᔭᕐᑎᓗᒍ ᐃᓕᓴᕐᓂᓕᕆᓂᐅᑉ ᐅᖃᐅᓯᕐᒥᒃ ᐃᓕᓐᓂᐊᑎᑦᓯᓂᕐᒧᑦ 
ᒪᓕᒐᖓᓂᒃ. 

ᖃᐅᔨᓴᕐᓂᐅᑉ ᐱᓇᓱᐊᕈᑕᐅᓂᖏᑦ ᐃᓚᒋᔭᐅᑎᓪᓗᒋᑦ ᐅᖃᐅᓯᕐᒥᒃ ᐱᒋᐊᕐᑎᓯᒍᑎᒃ ᓱᖅᑯᐃᓯᓚᐅᕐᑐᖅ 
ᒫᓐᓇᐅᑎᓪᓗᒍ ᐊᑐᕐᑕᐅᔪᖅ ᐃᓕᓴᕐᓂᓕᕆᓂᕐᒧᑦ ᐋᖅᑭᓱᕐᑕᐅᔪᕕᓂᐅᓂᖏᑦ ᑐᖕᖓᕕᖃᕐᑎᑕᐅᑦᓱᑎᑦ 
ᐱᐅᓂᕐᐹᖏᓐᓂᒃ ᐱᓇᓱᐊᕈᓯᒋᔭᕕᓂᖏᓐᓂᒃ 1970 ᐊᕐᕌᒍᖏᓐᓂᒃ ᐱᓯᒪᑦᓱᑎᑦ. ᑕᒪᓐᓇ ᐃᓱᒪᒋᔭᐅᓕᕐᑐᖅ 
ᓴᖕᖐᑑᒋᐊᖓᓂᒃ ᐅᕝᕙᓘᓐᓃᑦ ᓅᕙᓪᓕᐊᖏᓐᓇᑐᖅ ᒪᕐᕉᓂᒃ ᐅᖃᐅᓰᓐᓂᒃ ᐃᓕᓐᓂᐊᑎᑦᓯᒍᑎᐅᑦᓱᑎᑦ. 

ᖃᐅᔨᓴᕐᓂᖅ ᒪᕐᕉᓂᒃ ᐅᖃᐅᓰᓐᓂᒃ ᐃᓕᓐᓂᐊᑎᑦᓯᒍᑎᓂᒃ ᐊᑐᕐᑕᐅᓲᓂᒃ ᓇᓂᓕᒫᖅ ᓯᓚᕐᔪᐊᒥ ᖃᐅᔨᓚᐅᕐᒥᔪᑦ 
ᐊᑐᕐᑕᐅᓯᐊᕈᓐᓇᓂᖓᓂᒃ ᒪᕐᕉᓂᒃ ᐅᖃᐅᓰᓐᓂᒃ ᐃᓕᓐᓂᐊᑎᑦᓯᓂᖅ ᐊᑐᓕᕐᑎᑕᐅᑦᓯᐊᓯᒪᓂᖓ 
ᐊᑑᑎᔭᐅᑦᓯᐊᑐᐊᕐᒪᑦ, ᓇᓪᓕᑐᐃᓐᓇᖏᓐᓂᒃ ᐃᓕᓐᓂᐊᑎᑦᓯᒍᑎᓂᒃ ᐊᑐᕋᓗᐊᕈᑎᑦ. ᐱᕈᕐᐸᓕᐊᑎᑦᓯᓂᖅ ᓄᓇᓕᒻᒥᒃ 
ᐃᓕᓐᓂᐊᕕᒻᒥᓗ ᖃᐅᔨᒪᓂᕆᔭᖏᓐᓂᒃ ᐊᑐᕐᑕᐅᓯᐊᕐᑐᑯᑦ ᐊᑐᓕᕐᑎᓯᓂᕐᒥᒃ ᒪᕐᕉᓂᒃ ᐅᖃᐅᓰᓐᓂᒃ 
ᐃᓕᓐᓂᐊᑎᑦᓯᓂᕐᒥᒃ ᐱᒻᒪᕆᐅᕗᖅ.  

ᐅᑯᐊ ᐱᑦᔪᑎᒋᔭᐅᓚᐅᕐᑐᑦ ᓇᓗᓀᕐᑕᐅᔪᕕᓃᑦ ᐊᐴᒪᒍᑕᐅᒋᐊᖏᓐᓂᒃ ᓱᓇᒥᑦᓯᐊᑐᒥᒃ ᐊᑐᓕᕐᑎᑕᐅᓂᖓᓂᒃ 
ᒫᓐᓇᐅᔪᖅ ᐃᓕᓐᓂᐊᑎᑦᓯᒍᑎᐅᔪᒥᒃ ᒪᕐᕉᓂᒃ ᐅᖃᐅᓰᓐᓂᒃ ᐃᓕᓐᓂᐊᓂᕐᒥᒃ ᑲᑎᕕᒃ ᐃᓕᓴᕐᓂᓕᕆᓂᕐᒥᒃ: 
ᐃᓕᓐᓂᐊᓂᖅ, ᐃᓕᑕᕐᓯᒍᑎᒃ, ᐊᒻᒪᓗ ᓴᐳᑦᔭᐅᒋᐊᖃᕐᓂᖏᑦ ᓄᓇᓕᒻᒥᓂᒃ (ᐃᓄᐃᑦ) ᐃᓕᓐᓂᐊᑎᑦᓯᔩᑦ. 

ᐅᖃᐅᓯᕐᒥᒃ ᐱᒋᐊᕐᑎᓯᒍᑎᐅᑉ ᑭᖑᓪᓕᐹᒥ ᑐᓴᕐᑎᓯᒍᑎᖓ ᐃᓚᖃᓚᖓᔪᖅ ᖃᐅᔨᓴᕐᑕᐅᒍᑎᕕᓃᑦ 
ᖃᐅᔨᔭᐅᒍᑎᕕᓂᖏᓐᓂᒃ, ᑐᑭᓯᓇᕐᑎᑕᐅᓯᒪᔪᑦ ᓴᓂᓪᓕᖏᓐᓃᑦᓱᑎᑦ ᓯᓚᕐᔪᐊᒥᐅᓕᒫᑦ 
ᐊᓪᓚᓯᒪᔪᓕᕆᒋᐅᕐᓴᓂᖏᓐᓄᑦ ᖃᓄᖅ ᐱᐅᓂᕐᐸᐅᒐᔭᕐᓂᖓᓂᒃ ᓄᓇᖃᖅᑳᓯᒪᔪᑦ ᒪᕐᕉᓂᒃ ᐅᖃᐅᓰᓐᓂᒃ 
ᐃᓕᓐᓂᐊᑎᑕᐅᒍᓯᖏᓐᓂᒃ. 

ᒪᕐᕉᓂᒃ ᐅᖃᐅᓰᓐᓂᒃ ᐱᒋᐊᕐᑎᓯᒍᑎᒃ ᖃᐅᔨᓴᕐᑕᐅᓂᖓ ᐊᐅᓚᑕᐅᔪᖅ ᐃᓕᓐᓂᐊᑎᑦᓯᔨᒻᒪᕆᒻᒧᑦ ᓯᐊᓕ ᑐᓪᓛᒃᒧᑦ, 
ᐃᑦᓯᕙᐅᑕᕆᔭᐅᔪᖅ ᑐᓂᕐᑕᓂᐊᕐᓂᐅᑉ ᐱᒍᑦᔨᕕᖓᓂᒃ ᒍᐃᓂᐲᒃ ᐃᓕᓐᓂᐊᕕᕐᔪᐊᖓᓂᒃ. 

ᑲᒥᓯᓀᑦ ᕿᒥᕐᕈᒋᐊᓪᓛᔪᕕᓃᑦ ᐊᖏᕈᑎᖃᕐᓱᑎᓪᓗ ᑲᑎᕕᒃ ᐃᓕᓴᕐᓂᓕᕆᓂᐅᑉ ᑐᕌᒐᖏᓐᓂᒃ ᐊᕐᕌᖑᕐᒧᑦ 2021-
2022 ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂᒃ. ᐊᖏᕈᑕᕕᓂᐅᔪᑦ ᑐᕌᒉᑦ ᐃᓚᓖᑦ ᐊᐅᓚᑦᓯᓂᕐᒧᑦ ᐊᒻᒪᓗ 
ᐃᒻᒪᖃᐅᑎᓕᕆᓂᐅᑉ ᑮᓇᐅᔭᕐᑑᑎᖏᓐᓂᒃ. 

ᑲᒥᓯᓀᑦ ᐊᖏᕈᑎᓕᕕᓃᑦ ᓄᑕᐅᓯᓕᕐᑎᑕᐅᓂᖓᓂ ᐱᓇᓱᐊᖃᑎᒌᓐᓂᒧᑦ ᐊᖏᖃᑎᒌᒍᑎᖓᓂᒃ ᒥᑭᐅᓪ 
ᐃᓕᓐᓂᐊᕕᕐᔪᐊᖅ (McGill University) ᐊᒻᒪᓗ ᐊᐱᑦᑎᐱ-ᑎᒥᔅᑲᒥᖕ ᐃᓕᓐᓂᐊᕕᕐᔪᖓᑕ Université du 
Québec en Abitibi-Témiscamingue (UQAT).  ᑕᒪᒋᒃ ᑎᒥᐅᔫᒃ ᓴᖅᑭᑎᑦᓯᓚᐅᕐᑑᒃ 
ᐊᖏᕐᑕᐅᕈᓇᐅᔪᓂᒃ ᐸᕐᓇᓯᒪᐅᑎᓂᒃ ᐊᑐᓕᕐᑎᑕᐅᓂᑦᓴᖏᓐᓄᑦ ᐃᓕᓐᓂᐊᑎᑦᓯᒍᑎᑦᓭᑦ ᐱᕕᑦᓴᖃᕐᑎᓯᒐᔭᕐᑐᑦ 
ᐃᓄᓐᓂᒃ ᐃᓕᓐᓂᐊᑎᑦᓯᔨᓂᒃ ᐱᒍᓐᓇᓂᕐᒥᒃ ᐃᓕᓐᓂᐊᑎᑦᓯᓂᐅᑉ ᓓᓴᓐᓯᖓᓂᒃ ᐊᑐᕈᓐᓇᕋᔭᕐᑐᒥᒃ ᓄᓇᓂᒃ 
ᓯᓚᑖᖓᓃᑦᑐᓂᒃ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐊᐅᓚᑕᖏᑦᑕ. 

ᐱᒋᐅᕐᓭᓂᕐᒧᑦ ᐊᖅᑯᓯᐅᕐᓃᑦ ᒪᓂᔭᐅᓯᒪᔪᑦ ᑕᒪᒋᓐᓄᑦ ᐃᓕᓐᓂᐊᕕᕐᔪᐊᓄᑦ ᑭᐅᓐᓂᓚᐅᕐᑐᑦ ᑲᒥᓯᓀᑦ 
ᐃᓱᒫᓘᑎᒋᔭᖏᓐᓂᒃ ᐱᑦᔪᑎᖃᕐᑎᓗᒋᑦ ᐊᑯᓂᒍᑦᔨᔭᐅᓯᒪᔪᓂᒃ ᐃᓕᓐᓂᐊᑎᑦᓯᔨᓂᒃ ᐃᓄᓐᓂᒃ 
ᐱᔭᕇᒍᓯᕐᑕᐅᓂᑦᓴᖏᓐᓂᒃ ᐃᓕᓐᓂᐊᑕᕐᒥᓂᒃ ᐊᒻᒪᓗ ᐱᓂᕆᒋᐊᓕᖏᓐᓂᒃ ᐃᓕᓐᓂᐊᑎᑦᓯᓂᐅᑉ ᓓᓴᓐᓯᖓᓂᒃ. 

UQAT ᐊᒻᒪᓗ McGill ᑲᔪᓯᓚᖓᔫᒃ ᑐᓂᓯᓂᕐᒥᓂᒃ ᐊᑦᔨᐅᖏᓐᓂᓴᒥᒃ ᐃᓕᓐᓂᐊᑎᑦᓯᓂᕐᒥᒃ 
ᐋᖅᑭᓱᕐᑕᐅᒪᓂᖓᒍᑦ, ᑕᒪᒋᒃ ᐊᑐᕐᑕᐅᒍᓐᓇᓗᑎᒃ ᐅᖓᓯᑦᑐᒥᒃ ᐃᓕᓐᓂᐊᑎᑦᓯᒍᓐᓇᓂᕐᒧᑦ, ᐊᒻᒪᓗ 
ᐱᕕᑦᓴᖃᕈᓐᓇᓗᑎᑦ ᐃᓄᐃᑦ ᐃᓕᓐᓂᐊᑎᑦᓯᔩᑦ ᐱᒍᓐᓇᓯᓂᕐᒥᒃ ᐃᓕᓐᓂᐊᑎᑦᓯᒍᓐᓇᓂᐅᑉ ᓓᓴᓐᓯᖓᓂᒃ ᐊᑐᕐᓂᓕᒻᒥᒃ 
ᑯᐯᒃᒥᑦ ᐱᔭᕇᑦᓯᐊᑐᕕᓂᐅᑐᐊᕈᑎᑦ ᖃᓪᓗᓈᑎᑐᑦ ᐅᕝᕙᓘᓐᓃᑦ ᐅᐃᒍᐃᑎᑐᑦ ᓇᐅᑦᓯᑐᕐᑕᐅᒍᑎᖏᓐᓂᒃ 
ᐃᓕᓐᓂᐊᑎᑦᓯᔨᖕᖑᓂᕐᒧᑦ ᐃᓕᑕᕐᓯᔭᐅᒍᑎᖓᓄᑦ. 



 

 

ᑲᒥᓯᓀᑦ ᑲᑎᒪᔨᖏᑦ ᐊᖏᕈᑎᓕᕕᓃᑦ ᐁᑦᑐᐃᓂᕐᒥᒃ 3-ᐊᕐᕌᒍᕐᓄᑦ ᐱᒍᑦᔨᓂᕐᒥᒃ ᕗᕌᓐᑎᐅ ᐃᓕᓐᓂᐊᕕᒻᒪᕆᖓᓄᑦ 
(Frontier College) ᐊᑐᓕᕐᑎᑕᐅᓂᖓᓄᑦ ᐱᑦᓯᐊᑐᕕᓂᕐᒧᑦ ᐊᑐᐊᕐᓯᒋᐅᕐᓴᓂᕐᒥᒃ ᐊᒻᒪᓗ ᑭᓯᑦᓯᒍᑎᓐᓂᐊᓂᕐᒥᒃ 
ᐃᓕᓐᓂᐊᑎᑦᓯᓂᕐᒧᑦ ᐱᓇᓱᐊᕐᑕᐅᒍᑎᖓᓂᒃ (2021-2024). 

ᑖᓐᓇ ᑲᔪᓯᑦᓯᐊᓂᖃᕐᑐᖅ ᐃᓕᓐᓂᐊᑎᑦᓯᒍᑎᒃ ᐊᑐᓕᕐᑎᑕᐅᓯᒪᔪᖅ ᓄᓇᕕᐅᑉ ᐃᓕᓐᓂᐊᕕᖏᓐᓂᒃ 2016-2017-
ᖑᓕᕐᓂᒪᑦ. ᑫᓪᓗᑐᐃᑐᐃᓐᓇᓚᐅᖕᖏᑐᖅ ᐃᓕᓐᓂᐊᑏᑦ ᐱᒐᓱᐊᕐᓂᖏᓐᓂᒃ, ᑭᓯᐊᓂ ᓄᐃᓚᖀᓚᐅᕐᑐᖅ 
ᐱᓇᓱᑦᑎᑖᕐᓂᒥᒃ ᐱᒍᓐᓇᓯᐊᕐᑐᓂᒃ ᐃᓕᓐᓂᐊᑎᑦᓯᔨᓂᒃ ᖃᐅᔨᑎᑕᐅᒋᐊᖕᖓᑐᕕᓂᕐᓂᒃ ᓄᓇᕕᒻᒥᒃ 
ᐱᓇᓱᑦᑐᕕᓂᐅᑦᓱᑎᑦ ᑕᓯᐅᕐᓯᔨᐅᓂᕐᒥᒃ. 

ᓄᖅᑲᖓᑎᑕᐅᓃᑦ ᐱᑦᔪᑎᒋᑦᓱᒍ ᑰᕕᑦ-19 ᓱᒃᑫᑐᒥᒃ ᐱᒋᐊᕐᑎᓯᓂᖃᓚᕿᓚᐅᕐᑐᖅ ᐊᕐᕌᒍᕐᒥᑦ 2020-2021, 5 
ᐃᓕᓐᓂᐊᑎᑦᓯᔩᑦ ᐱᓇᓱᑦᑎᑕᐅᒋᐊᕐᓯᒪᓚᐅᕐᑐᑦ ᓄᓇᓕᓐᓄᑦ ᐅᑯᓄᖓ, ᐃᓄᒃᔪᐊᖅ, ᑰᑦᔪᐊᖅ, ᖁᐊᕐᑕᖅ, ᑰᑦᔪᐊᕌᐱᒃ 
ᐊᒻᒪᓗ ᑕᓯᐅᔭᖅ, ᐊᑕᐅᓯᖅ 1 ᐱᓇᓱᑦᑎᓗᒍ ᐃᓇᖏᕐᑌᔨᐅᓂᕐᒥᒃ ᐃᓕᓐᓂᐊᑎᑦᓯᔨᐅᓂᕐᒥᒃ ᑲᖏᕐᓱᒥ ᐊᒻᒪᓗ ᒪᕐᕉᒃ 
2 ᐊᓯᒋᒃ ᑐᓂᓯᓂᖃᓚᐅᕐᑑᒃ ᓴᐳᑦᔨᓂᕐᒥᒃ ᐅᖓᓯᑦᑕᕇᓐᓂᒥᒃ ᐱᓇᓱᓐᓂᑯᑦ ᒪᓐᑐᔨᐊᒥᒃ. 

ᑲᒥᓯᓀᑦ ᐊᖏᕈᑎᖃᓚᐅᕐᑐᑦ ᒪᓕᒐᕐᒥᒃ ᓇᐅᑦᓯᑐᐃᓂᕐᒥᒃ ᐃᓕᓐᓂᐊᑏᑦ ᐃᓕᓐᓂᐊᓂᖏᓐᓂᒃ ᐅᕕᒃᑲᐅᓂᕐᓴᓂᒃ, 
ᐊᑐᕐᑎᑕᐅᑦᓴᐅᑎᒋᓚᐅᕐᑐᖅ. 

ᒪᓕᒐᖅ ᑐᕌᒐᓕᒃ ᐊᑐᓕᕐᑎᑕᐅᑦᓯᐊᑎᑦᓯᓂᕐᒥᒃ ᐊᑕᐅᑦᓯᑰᑦᓯᐊᑐᒥᒃ ᖃᓄᐃᓕᖓᐅᓯᕐᓂᒃ ᐃᓘᓐᓇᖏᓐᓂᒃ ᓄᓇᕕᐅᑉ 
ᐃᓕᓐᓂᐊᕕᖏᓐᓂᒃ  ᐱᑦᔪᑎᖃᕐᑎᓗᒋᑦ ᓇᐅᑦᓯᑐᐃᓂᕐᓄᑦ ᐊᒻᒪᓗ ᖁᕝᕙᒋᐊᕆᓂᕐᓄᑦ ᐃᓕᓐᓂᐊᑎᓂᒃ. 

ᖃᓄᐃᓕᖓᐅᓰᑦ ᓇᓗᓀᕐᑕᐅᓯᒪᔪᑦ ᒪᓕᒐᕐᒧᑦ ᓇᓛᒎᕐᑐᑦ ᑐᖕᖓᕕᖏᓐᓄᑦ ᐋᖅᑭᓱᕐᑕᐅᓯᒪᔪᓄᒃ ᑐᖅᑲᑕᕐᕕᑯᓐᓄᑦ 
ᐃᓕᓐᓂᐊᓂᓕᕆᓂᕐᒥᒃ ᐊᒻᒪᓗ ᐱᓇᓱᓐᓂᖏᓐᓂᒃ ᑯᐯᒃᑯᑦ ᐃᓕᓐᓂᐊᓂᓕᕆᓂᕐᒥᒃ ᐱᓇᓱᐊᕈᑎᖓᓄᑦ. 

ᒪᓕᒐᖅ ᑐᓂᓯᔪᖅ ᐋᖅᑭᓱᕐᓯᒪᐅᑎᒥᒃ ᓇᓗᓀᕐᓯᓂᕐᒧᑦ ᐊᑦᑕᓇᕐᑐᒦᑦᑐᓂᒃ ᐃᓕᓐᓂᐊᑎᓂᒃ, ᖁᕝᕙᒋᐊᑎᓯᔪᖅ 
ᓇᐅᑦᓯᑐᐃᓂᕐᒥᒃ ᐱᕕᑦᓴᖃᕐᑎᓯᔪᒥᒃ ᐃᓕᓐᓂᐊᑎᓕᒫᓂᒃ ᐱᒐᓱᐊᕈᓐᓇᓯᓂᕐᒥᓂᒃ ᐱᒍᓐᓇᕕᓕᒫᒥᓄᑦ ᑕᑯᓐᓇᓱᒋᑦ 
ᐃᓕᓐᓂᐊᓂᓕᕆᓂᐅᑉ ᖃᓄᐃᓕᖓᐅᓯᖏᑦ, ᐊᒻᒪᓗ ᓇᓗᓀᕐᓯᒍᑎᖃᕐᓱᓂ ᑐᓴᐅᒪᐅᑎᓂᖏᓐᓂᒃ 
ᓇᐅᑦᓯᑐᕐᑕᐅᒍᑎᕕᓂᖏᓐᓂᒃ ᐃᓕᓐᓂᐊᑏᑦ ᐊᖓᔪᖅᑳᖏᓐᓄᑦ.  

ᐅᕕᒃᑲᓄᑦ ᐃᓄᒻᒪᕆᓐᓄᓗ, ᐱᔭᕇᕈᓯᕐᑕᐅᓃᑦ ᐊᑑᑎᔭᐅᒋᐊᓖᑦ ᐅᑭᐊᑦᓴᒥ ᐃᓕᓐᓂᐊᑎᐅᖃᐅᑉ 
ᐃᓕᓐᓂᐊᕈᑎᕕᓂᖏᑦ ᓱᖅᑯᐃᑕᐅᓯᒪᓕᑐᐊᕐᐸᑕ ᑐᖅᑲᑕᕐᕕᑯᓐᓄᑦ ᐃᓕᓐᓂᐊᓂᓕᕆᓂᕐᒥᒃ. ᑲᒥᓯᓀᑦ ᐅᖄᓚᐅᕐᑐᑦ 
ᐊᕐᕌᒎᑉ ᐃᓱᐊᓂ ᐱᓂᐊᕐᓂᐅᔪᓂᒃ ᐃᓂᓪᓚᑎᕐᑕᕕᓂᐅᔪᓂᒃ ᐃᓚᖏᓐᓂᒃ ᓄᓇᓕᓐᓂᒃ, ᐊᒻᒪᓗ ᐱᒻᒪᕆᐅᓂᖓ 
ᓄᓇᓖᑦ ᑲᔪᓯᐅᑦᔨᒋᐊᖃᕐᓂᖓ ᐅᐱᒍᓱᓐᓂᒥᒃ ᐃᓕᓐᓂᐊᑏᑦ ᐊᔪᐃᓐᓇᐅᑦᔨᔭᕕᓂᖏᓐᓂᒃ. ᐅᖃᓚᐅᕐᑐᑦ 
ᐅᖃᓕᒪᒍᑕᐅᒋᐊᓪᓚᕆᐊᖃᕐᓂᖓᓂᒃ ᑕᒪᓐᓇ ᐆᑦᑐᐱᕆᒥ ᑲᑎᒪᔩᑦ ᑲᑎᒪᓕᕐᐸᑕ.  

ᐅᕕᒃᑲᓄᑦ ᐃᓄᒻᒪᕆᓐᓄᓗ, ᐱᔭᕇᕈᓯᕐᓃᑦ ᐊᑑᑎᔭᐅᓲᑦ ᐅᑭᐊᑦᓴᒥ, ᑐᑭᑖᓕᐊᕕᓂᖏᑎᒍᑦ ᐃᓕᓴᕐᓂᓕᕆᓂᐅᑉ 
ᓅᕕᒻᐱᕆ 2019-ᖑᑎᓪᓗᒍ. ᑐᕌᒐᖃᕐᓱᑎᑦ ᐱᕕᑦᓴᖃᕐᑎᓯᓂᕐᒥᒃ ᑯᐯᒃᑯᑦ ᑐᖅᑲᑕᕐᕕᖓᓂᒃ ᐃᓕᓐᓂᐊᓂᓕᕆᓂᕐᒥᒃ 
ᓱᖅᑯᐃᓯᓂᕐᒧᑦ ᐃᓕᓐᓂᐊᑏᑦ ᐃᓕᓐᓂᐊᕈᑎᕕᓂᖏᓐᓂᒃ ᐊᒻᒪᓗ ᐁᑦᑐᑐᐃᓂᕐᒥᒃ ᐳᕐᑐᓂᕐᓴᒥᒃ ᐃᓕᓐᓂᐊᕇᕐᓂᒧᑦ 
ᐱᔭᕇᒍᑎᒥᒃ. 

ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᑦ ᐊᒻᒪᓗ ᐃᓕᓐᓂᐊᕈᒪᔭᕐᒥᓂᒃ ᐱᒋᐅᕐᓴᔭᐅᓂᕐᒧᑦ ᐅᖃᓚᐅᕐᑐᑦ 29-ᓂᒃ 
ᐱᔭᕇᕈᓯᕐᑕᐅᔪᕕᓂᕐᓂᒃ ᐃᓕᓐᓂᐊᕈᒪᔭᕐᒥᓂᒃ ᐱᒋᐅᕐᓴᔭᐅᓂᕐᒥᓂᒃ, 75 ᐃᓕᓐᓂᐊᑏᑦ ᐃᓕᓐᓂᐊᖃᑕᐅᔪᑦ 
ᐃᓘᓐᓈᒍᑦ ᐃᓕᓐᓂᐊᑎᑕᐅᓂᐅᑉ ᐃᓕᓐᓂᐊᒐᖏᓐᓂᒃ ᐊᒻᒪᓗ 900 ᐃᓕᒃᑰᑐᑦ ᐃᓚᐅᓚᐅᕐᑐᑦ 
ᐱᒋᐅᕐᓴᑎᑕᐅᒍᑎᕕᓂᕐᓂᒃ ᐊᑖᒎᕐᑎᓗᒋᑦ ᑲᔪᓯᓂᕐᒥᒃ ᐃᓕᓐᓂᐊᓂᕐᒥᒃ.  

ᐊᑖᖓᒍᑦ ᑲᔪᓯᓂᕐᒥᒃ ᐃᓕᓐᓂᐊᓂᕐᒥᒃ, ᐱᓇᓱᐊᕈᑕᐅᔪᖅ “ᐊᑕᐅᑦᓯᑯᑦ, ᓄᖅᑲᑎᑦᓯᓚᐅᕐᑕ ᐃᓚᓯᒪᑦᓱᓂ ᐊᖁᕐᓂᒥᒃ” 
ᖃᐅᔨᒋᐊᕐᕕᖃᓚᐅᕐᑐᑦ 103-ᓂᒃ ᐱᒍᑦᔨᒐᑦᓴᓂᒃ 114 ᖑᑎᓪᓗᒋᑦ ᑲᒪᒋᔭᐅᒋᐊᓖᑦ ᓇᓗᓀᕐᑕᐅᒋᐊᖕᖓᑐᕕᓃᑦ 
ᐱᓇᓱᖃᑎᒋᑦᓱᒋᑦ SAAQ-ᑯᑦ. ᑖᒃᑯᓇᖕᖓᑦ, 81 ᑲᒪᒋᔭᑦᓭᑦ ᑲᒪᒋᔭᐅᖏᓐᓇᑐᑦ ᐱᓇᓱᐊᕐᓂᒥᒃ. ᑕᒪᓐᓇ 
ᐱᓇᓱᐊᕐᓂᐅᔪᖅ ᐃᓚᑰᒻᒥᔪᖅ, SAAQ-ᑯᑦ ᓄᓇᕕᒻᒦᖏᓐᓇᖏᒻᒪᑕ. 

 



 

 

ᑲᒥᓯᓀᑦ ᑲᑎᒪᔨᖏᑦ ᕿᒥᕐᕈᒋᐊᓪᓛᓚᐅᕐᑐᑦ ᐊᖏᕈᑎᖃᕐᓱᑎᓪᓗ ᓄᑖᒥᒃ ᑕᓪᓕᒪᓂᒃ (5) ᐊᕐᕌᒍᕐᓂᒃ 
ᐃᒻᒪᖃᐅᑎᖃᕐᓂᒧᑦ ᐸᕐᓇᓯᒪᐅᑎᒥᒃ. ᐸᕐᓇᓯᒪᐅᑎᒃ ᑐᖕᖓᕕᓕᒃ ᕿᒥᕐᕈᔭᐅᓯᒪᓂᖏᓐᓄᑦ ᐃᓕᓐᓂᐊᑏᑦ 
ᐅᓄᕐᓂᖏᑦ ᐊᒥᓱᖕᖑᐸᓪᓕᐊᓂᖏᓐᓄᑦ ᐊᒻᒪᓗ ᑐᕌᒐᖃᕐᓱᓂ ᑲᒪᒋᐊᕐᓂᒥᒃ ᐃᓕᓐᓂᐊᕕᐅᓲᓂᒃ, ᐃᓪᓗᕆᔭᐅᔪᓂᒃ, 
ᐊᓪᓚᕕᒋᔭᐅᔪᓂᒃ ᐊᒻᒪᓗ ᓱᓇᕋᓚᖃᐅᑏᑦ ᐃᓂᑦᓴᖃᖕᖏᑑᒍᑎᐅᑎᓪᓗᒋᑦ ᓱᕐᕃᓯᒪᔪᖅ ᐃᓘᓐᓇᖏᓐᓂᒃ 14-ᓂᒃ 
ᓄᓇᓕᓐᓂᒃ ᓄᓇᕕᒻᒥ. ᒪᓂᔭᐅᒍᑎᐅᓯᒪᔪᑦ ᑕᑯᓐᓇᓱᒋᑦ ᐃᒻᒪᖃᐅᑎᖃᕐᓂᒧᑦ ᐊᕐᕌᒍᑕᒫᑦ ᐊᑭᓕᐅᑎᖏᑦ, 
ᐃᓕᓴᕐᓂᓕᕆᓂᖅ ᐅᒃᑯᐊᓯᒍᓐᓇᓯᕋᔭᕐᑐᖅ ᒫᓐᓇᐅᔪᖅ ᐃᓪᓗᓕᐅᕐᓂᐅᒋᐊᖃᕋᔭᕐᑐᓂᒃ 2035 ᑎᑭᓪᓗᒍ.   
ᐸᕐᓇᓯᒪᐅᑎᒃ ᐋᖅᑭᒋᐊᕐᑕᐅᕙᓚᖓᔪᖅ ᐊᒻᒪᓗ ᑐᓂᔭᐅᖃᑦᑕᓗᓂ ᑲᒥᓯᓀᑦ ᑲᑎᒪᔨᖏᓐᓄᑦ 
ᕿᒥᕐᕈᒋᐊᓪᓛᔭᐅᓂᑦᓴᖏᓐᓄᑦ ᐊᖏᕈᑕᐅᓂᑦᓴᖏᓐᓄᓗ ᐊᕐᕌᒍᕐᓄᑦ ᐱᖓᓱᓄᑦ ᑕᓪᓕᒪᓄᑦ ᑎᑭᑦᓱᒋ. 

ᐃᓪᓗᓕᐅᕐᓂᓭᑦ ᐱᓇᓱᐊᕐᑕᐅᓂᑦᓴᖏᑦ ᑐᓂᔭᐅᔪᑦ ᑐᖅᑲᑕᕐᕕᑯᓐᓄᑦ ᐃᓕᓴᕐᓂᓕᕆᓂᕐᒥᒃ ᐊᑐᐃᓐᓇᕈᕐᑎᑕᐅᒋᐊᓖᑦ 
ᒪᓕᓪᓗᒋᑦ ᐅᓪᓗᖁᑏᑦ ᐊᓪᓚᓯᒪᔪᑦ 2021-2023 ᐊᕐᕌᒍᖏᑦᑕ ᑕᓪᓕᒪᓂᒃ (5) ᐊᕐᕌᒍᕐᓂᒃ ᐃᒻᒪᖃᐅᑎᖃᕐᓂᒧᑦ 
ᐸᕐᓇᓯᒪᐅᑎᖓ. 


